
Diben y Gorchymyn Cymhwysedd Deddfwriaethol hwn yw ceisio sicrhau 
rhagor o bwerau i’r Cynulliad Cenedlaethol mewn perthynas â diogelwch 
dysgwyr wrth deithio ac mewn perthynas â thocynnau teithio rhatach.   
 
Gwnaed ymrwymiad yn Cymru’n Un i barhau i wella diogelwch plant a phobl 
ifanc ar y daith i’r ysgol neu i’r coleg. Yn ystod yr ymgynghoriad am y Mesur 
Teithio gan Ddysgwyr, daeth i’r amlwg bod pryder cyffredinol ynghylch 
rheoleiddio bysiau ac ynghylch materion yn ymwneud â diogelwch. Nid oedd 
modd ymdrin â’r materion hynny yn y Mesur ei hun gan nad oedd diogelwch 
cerbydau o fewn cymhwysedd deddfwriaethol y Cynulliad Cenedlaethol. 
Ymrwymais bryd hynny i geisio rhagor o bwerau yn y maes hwn – ymrwymiad 
a gafodd ei groesawu gan y Pwyllgor Menter a Dysgu ac a gafodd gefnogaeth 
drawsbleidiol.   
 
Bydd y pwerau newydd hyn yn galluogi’r Cynulliad Cenedlaethol i gyflwyno 
Mesurau a fydd yn ymwneud â diogelwch y cerbydau a ddefnyddir drwy, er 
enghraifft, ei wneud yn ofynnol bod gwregysau diogelwch a theledu cylch 
cyfyng yn cael eu gosod mewn bysiau ysgol.  
Bydd y pwerau newydd hyn, ynghyd â’r darpariaethau sy’n bodoli eisoes yn y 
Mesur Teithio gan Ddysgwyr, yn golygu y bydd modd parhau i wella 
diogelwch disgyblion wrth iddynt deithio i’r ysgol neu i’r coleg, fel y bo 
myfyrwyr yn gallu teithio’n ddiogel i’r ysgol ar y bws neu drwy gerdded neu 
seiclo. Bydd y pwerau hyn yn gwella ansawdd bywyd ein plant a’n pobl ifanc; 
byddant yn helpu i leihau tagfeydd traffig ar y ffyrdd, yn esgor ar fuddiannau 
amgylcheddol, economaidd a chymdeithasol ehangach, yn ogystal â 
buddiannau o ran iechyd.      



  

Rydym hefyd yn ceisio pwerau mwy estynedig mewn perthynas â’r cynllun 
teithio rhatach. Mae Llywodraeth y Cynulliad yn gwbl ymroddedig i barhad y 
cynllun ac i gynnal yr hawliau sy’n cael eu cynnig ar hyn o bryd. Er mwyn 
sicrhau y bydd yn gynaliadwy yn y tymor hir, rydym yn ceisio estyn pwerau’r 
Cynulliad Cenedlaethol yn y maes hwn. Bydd y pwerau hyn yn galluogi 
Llywodraeth y Cynulliad i fynd ati, drwy gyfrwng Mesur Cynulliad, i gyflwyno 
deddfwriaeth a fydd yn ymdrin â’r trefniadau ad-dalu a gweinyddu, ac yn rhoi 
rhagor o reolaeth iddi dros y cynllun.  
 
Mae trafnidiaeth yn parhau i fod yn un o brif flaenoriaethau Llywodraeth y 
Cynulliad, ac rwyf yn edrych ymlaen at weithio gyda’r Aelodau i graffu ar y 
Gorchymyn hwn. Byddaf yn gwneud Datganiad deddfwriaethol am y 
Gorchymyn hwn yn ystod y Cyfarfod Llawn ar 8 Rhagfyr 2009. 
 


